
Berigte en mededelings

’n Navorsingsvaart na Antarktika

'n Groep Suid-Afrikaanse navorsers het onlangs aan 'n heel 
besondere navorsingsvaart na die kusgebied van die Ant- 
arktiese kontinent deelgeneem.

Aangesien 'n groot deel van die oseaanoppervlak van 
hierdie gebied gedurende die wintermaande met ys bedek is, 
vind die meeste atlosvaarte na Antarktiese basisse, asook 
die meeste navorsingsvaarte hier in die somer plaas. Ge- 
volglik word ons wetenskaplike kennis oor hierdie gebied 
totaal oorheers deur gegewe vir die somer. Dit is egter 
bekend dat die oorgang na 'n wintersituasie 'n dramatiese 
verandering in die fisiese, chemiese en biologiese omstan- 
dighede meebring. Die alge in die waterkolom word in die 
nuutgevormde ys opgeneem en die algvreters, hoofsaaklik 
krill, moet 'n totaal ander vreettegniek begin toepas. Die 
watergesteldheid verander ook enorm en die uitruiling van 
hitte tussen oseaan en atmosfeer, met al sy klimatologiese 
implikasies, ondergaan 'n drastiese verandering. Hierdie 
ommekeer vind gedurende 'n maand of twee in die herfs 
plaas.

Die doel van hierdie vaart was dan ook juis om vir die 
eerste keer hierdie veranderinge op multidissiplinêre wyse 
te bestudeer met 'n ysbrekende skip wat toegang tot hierdie 
onherbergsame gebied gedurende die herfs sou kon verleen. 
Onder leiding van prof. Michael Spindler van Kiel, Duitsland, 
het die ekspedisie op 27 Maart uit Tafelbaai vertrek aan 
boord van die Duitse navorsingskip, die Polarstern. Die 
ekspedisie was deel van die navorsingsprogram van die 
bekende Duitse Alfred Wegenerinstituut vir Pool- en Mariene 
Navorsing en is uitgevoer ná jarelange beplanning waaraan

etlike Suid-Afrikaanse navorsers ook deel gehad het.
Altesaam 51 oseaanwetenskaplikes uit 'n totaal van elf 

lande, so uiteenlopend soos die Volksrepubliek van Sjina, 
Noorweë en Puerto Rico, het aan die vaart deelgeneem. 
Navorsing is gedoen oor 'n wye spektrum navorsings- 
probleme, o.a. oor die organismes in nuutgevormde ys, die 
primêre produktiwiteit in die boonste 500 m van die water
kolom tydens ysvorming, die bloedtlsiologie van visse wat 
aangepas is vir toestande benede die vriespunt van vars 
water en oor die fisies oseanologiese toestande en hulle 
verandering tydens ysvorming.

Suid-Afrikaanse navorsers het in hoofsaak aan twee 
navorsingsprojekte meegedoen. Dr. Michael J. Lucas en sy 
span van die Dierkunde Departement, Universiteit van 
Kaapstad, het saam met dr. Gerhard Dieckmaiin van die 
AWI die chlorofil en die primêre produktiwiteit van die ys 
en die water onder die ys bestudeer. Prof. Johann Lutjeharms 
van die Departement 0.seanografie, Universiteit van Kaap
stad, se navorsingsgroep het met hulle Duitse eweknieë 
onder leiding van prof. Gunther Krause die ligging van die 
Antarktiese kusfront en die moontlike vorming van bodem- 
water bestudeer. Verankerings met drukmeters is ook vir 
prof. Geoff Brundrit van die Universiteit van Kaapstad en 
Amerikaanse kollegas op die seebodem geplaas.

Op 19 Mei het die Polarstern weer in die Kaapse hawe 
vasgemeer. Die magdom nuwe data wat ingesamel is, gaan 
verwerk word en 'n multidissiplinêre werkseminaar word vir 
1993 beplan, waartydens bevindinge uitgeruil sal word.

Die Duitse navorsingskip Polarstern in die Antarktiese ys 
tydens 'n  onlangse ekspedisie w aaraan 'n span Suid- 
Afrikaanse navorsers deelgeneem het.

Toekomstige byeenkomste

AFDELING LANDBOUWETENSKAPPE: 
SIMPOSIUM
Die Afdeling Landbouwetenskappe van die Suid- 
Afrikaanse Akademie vir Wetenskap en Kuns bied van 
1 5 -1 6  Februarie 1993 'n simposium by die Zithabiseni- 
konferensiesentrum, kwaNdebele aan. Die tema van die 
simposium is Landbounavorsing en -tegnologie vir 'n 
veranderende Suidelike Afrika.
Sprekers van verskeie Suidelike Afrika-lande sal aspekte 
van navorsingsbehoeftes, tegnologieoordrag en die 
fmansiering van toepaslike navorsing en tegnologie in 
Suidelike Afrika bespreek. Navrae: Reëlingskomitee, 
p.a. K.A. Ramsay en G.R. Naudé, Kamer N939, Privaat 
sak X223, Pretoria 0001.

JAARVERGADERING 1993
Die algemene jaarvergadering van die SA Akademie vind 
van 23 -  25 Junie 1993 by die Universiteit van Suid- 
Afrika in Pretoria plaas. Die sentrale tema is Demokrasie 
en demokratisering. Rondom hierdie onderwerp sal vyf 
referate gelewer word. Volledige besonderhede sal later 
bekendgemaak word.


